
Prezident İlham Əliyev Azərbaycan 
Avtomobil Yolları Dövlət Agentliyinin 
idarə heyətinin sədrini qəbul edib

�� Azərbaycan Respublikasının Prezidenti İlham Əliyev 
oktyabrın 17-də Azərbaycan Avtomobil Yolları Dövlət Agentliyinin 
idarə heyətinin sədri Saleh Məmmədovu qəbul edib. Ölkəmizdə yol 
tikintisinin geniş vüsət aldığını bildirən Prezident İlham ƏLİYEV 
dedi:

– Yol tikintisi Azərbaycanda geniş 
vüsət alıb. Hər il bizdə min kilometr yeni 
yol çəkilir. Bu il də istisna deyil. Şadam ki, 
Davos Ümumdünya İqtisadi Forumunun 
son hesabatında bu sahədə də irəliləyiş 
var. Keçən dəfə yolların keyfiyyətinə 
görə biz 34-cü yerdə olmuşuqsa, bu 
il 27-ci yerdəyik və MDB məkanında 
birinci yerdəyik. Bu, onu göstərir ki, yol 
infrastrukturuna qoyulan sərmayə öz 
səmərəsini verir. Yol tikintisi geniş vüsət 
alıb və yollar yüksək keyfiyyətlə tikilir. 
Belə də davam edin. Azərbaycanın bütün 
yolları bundan sonra da ən yüksək stan-
dartlara cavab verməlidir.  

Bu ilin investisiya proqramında yolla-
rın tikintisi üçün kifayət qədər vəsait ayrı-
lıb. Həm magistral yolların, şəhərlərarası, 
kəndlərarası və kənd yollarının çəkilişi 
üçün. Magistral yollara gəldikdə, biz əsas 
qonşularımızla – üç qonşu ölkə ilə yolları-
mızın çəkilişini demək olar ki, başa çatdır-
mışıq. İndi Rusiya sərhədinə qədər yeni 
yol çəkilir. Bu barədə məlumat verərsiniz. 
Eyni zamanda, Gürcüstan istiqamətinə 
–  Gəncədən sərhədə qədər ikizolaqlı 
yolu biz dördzolağa genişləndiririk. Bu 
layihə haqqında da məlumat verərsiniz. 
İran sərhədinə qədər yolun bir hissəsinin 
çəkilişi hələ qalıb, əsas yol çəkilib, 
məsafə də qısalıb. Bu da çox önəmli 
layihədir. 

Bu il, eyni zamanda, şəhərlərarası 
yolların çəkilişinə və kənd yollarının 
tikintisinə vəsait nəzərdə tutulub. O 
cümlədən son dəfə mən sizə tapşırıq 
verdim ki, Bakı qəsəbələrinin yolları-
na da diqqət yetirilsin. Bakının həm 
qəsəbələrarası, həm də qəsəbədaxili 
yolları təmir olunmalıdır, yeni yollar 
çəkilməlidir. Bəzi yerlərdə hələ torpaq yol-
lar mövcuddur. Torpaq yollar olmamalıdır. 
Qəsəbədaxili yollara asfalt vurulmalıdır. 

İndi isə məruzə edin, bu günə qədər 
nə işlər görülüb və ilin sonuna qədər 
hansı addımlar atılacaq?

Azərbaycan Avtomobil Yolları 
Dövlət Agentliyinin idarə heyətinin 
sədri Saleh MƏMMƏDOV dedi:

– Möhtərəm cənab Prezident.
Sizin 2019-cu il yanvarın 11-də 

Nazirlər Kabinetinin 2018-ci ilin sosi-
al-iqtisadi inkişafının yekunlarına və 
qarşıda duran vəzifələrə həsr olunan 
iclasında qeyd etdiyiniz kimi, bu ilin 
investisiya proqramında yol tikintisi üçün 
kifayət qədər vəsait nəzərdə tutulmuş-
dur. Bu vəsait hesabına 2019-cu ildə 
Azərbaycanda min kilometrə qədər yeni 
avtomobil yollarının salınması, təmir olun-
ması, körpülər tikilməsi nəzərdə tutulurdu. 
Bu gün mən Sizə məruzə edirəm ki, cari 
ilin doqquz ayı ərzində ölkədə artıq 903,5 
kilometr uzunluğunda avtomobil yolları 
çəkilib və istismara tam hazırdır.

Prezident İlham Əliyev: Yəni, ilin 
sonuna qədər min kilometrə çatdırılacaq.  

Saleh Məmmədov: İlin sonuna 
qədər 1122 kilometr olacaq. Çünki Sizin 
bölgələrə səfərləriniz zamanı orada 
əhalinin xahişini nəzərə alaraq, əlavə 

yolların tikintisinə sərəncamlar vermisiniz. 
Biz artıq bu ilin sonunadək həmin yolların 
da tikintisini başa çatdıracağıq. Bu yollar-
dan biri Qaxda səfərdə olduğunuz zaman 
verdiyiniz tapşırığa əsasən M-5 magistral 
yolundan İlisu kəndinə qədər uzunluğu 
33,5 kilometr olan avtomobil yolunun ti-
kintisi artıq başa çatıb, yüksək keyfiyyətlə 
təhvil veriləcək.  

Prezident İlham Əliyev: Xınalığa 
yeni yolun çəkilişi nə yerdədir?

Saleh Məmmədov: Xınalığa çəkilən 
31 kilometrlik yeni yolun artıq 10 kilometr-
lik hissəsinin torpaq yatağı tam hazırdır. 
Bundan əlavə, Xınalığa gedən yolun 
başlanğıcı olan, Quba–Qusar yolundan 
ayrılan asfalt-beton örtüklü 24 kilometrlik 
Alpan–Susay yolu istismara tam hazırdır. 
O yol üzərində iki körpü tikilib və tam 
hazır vəziyyətdədir. 

Prezident İlham Əliyev: Bir də 
Qonaqkəndə yolun çəkilişi nəzərdə 
tutulmuşdu. O kənddən də müraciətlər 
daxil olmuşdu. Mən sizə uzunluğu 50 
kilometrdən çox olan Qonaqkənd yolunun 
tikintisini də tapşırmışdım.

Saleh Məmmədov: Bəli, uzunluğu 
50,3 kilometrdir.

Prezident İlham Əliyev: O nə vaxt 
təhvil veriləcək? 

Saleh Məmmədov: Möhtərəm 
cənab Prezident, yolun ikiqat asfalt-
beton örtüklü 40 kilometrlik hissəsi tam 
hazırdır. O yolun üzərində artıq 7 körpü 
tikilmişdir. Sonuncu körpü Vəlvələçay 
çayının üzərində salınıb. İllər boyu orada 
körpü olmamışdır. Çay daşanda insanlar 
günlərlə, həftələrlə gözləməli olurdular. 
Bu gün 120 metr uzunluğunda, 11 metr 
enində altı aşırımlı körpü tikilib, istismara 
tam hazır vəziyyətdədir. Sizin tapşırığını-
za əsasən növbəti ilin investisiya proqra-
mında vəsait nəzərdə tutulub. Bu vəsait 
hesabına yola aşınma qatı da vurulacaq 
və həmin 50,3 kilometrlik yol istismara 
tam hazır olacaq.  

Prezident İlham Əliyev: Magistral 
yollarla bağlı vəziyyət necədir? Xüsusilə 
Rusiya sərhədinə gedən yeni yolun 
çəkilişi nə yerdədir? 

Saleh Məmmədov: Möhtərəm cənab 
Prezident, Sizin tövsiyə və tapşırığınıza 
əsasən, hələ 2018-ci ildə Bakıdan Rusiya 
sərhədinə qədər yeni bir yolun çəkilişi 
qərara alındı. Biz ilkin layihələndirməyə 
uyğun olaraq, Bakı–Rusiya sərhədi 
avtomobil yolunun 45-ci kilometrliyindən, 
yəni, Zeynalabdin Tağıyev qəsəbəsinin 
yaxınlığından Rusiya sərhədinə qədər 
yeni bir yolun çəkilişinə başladıq. Bu gün 
yeni yolun 45-ci kilometrdən Giləziyədək 
– 75-ci kilometrə qədər olan hissəsinin 
asfalt-beton örtüyü ikiqat olmaqla tikinti 
işləri yerinə yetirilmişdir. Həmin yolun 
üzərində bir yol qovşağı tikilmişdir. 
Ümumi götürəndə, Rusiya sərhədindən 
isə Bakıya tərəfə olan istiqamətdə 38 
kilometr yol asfaltlanmışdır. Yol yatağı 92 
kilometr hissədə tam tikilmişdir. Nəzərə 
alınmışdır ki, 2020-ci ilin sonuna qədər 
biz bu yolu təhvil verəcəyik. Sizin tapşı-

rığınıza əsasən o yolda eyni səviyyədə 
kəsişən heç bir yol qovşağı olmayacaq. 
Yəni, beş yerdə müxtəlif səviyyəli yol qov-
şağı olacaq ki, yeni yolu rayon mərkəzləri 
ilə birləşdirsin. 

Prezident İlham Əliyev: Aydındır. 
Bəs, Gəncə–Gürcüstan sərhədi yolu-
nun dörd zolağa genişləndirilməsi nə 
yerdədir? 

Saleh Məmmədov: Gəncə–Gürcüs-
tan yolunun Qırmızı Körpüyə qədər olan 
131 kilometrlik hissəsində işlər davam 
etdirilir. Bu ilin sonunadək yolun 34 kilo-
metrlik hissəsinə aşınma qatı da daxil ol-
maqla asfalt-beton örtüyü vurulacaq. Tor-
paq yatağı üzrə işlərin 72 faizi artıq yerinə 
yetirilmişdir. Yolun tikintisi altına düşən 
pay torpaqları bu məqsəd  üçün ayrılmış 
vəsaitdən kompensasiya ödənilməklə 
alınmışdır. Heç bir maneəmiz yoxdur. 
Bu yolun başa çatdırılması 2022-ci ilə 
nəzərdə tutulub. Amma biz Sizə söz veri-
rik ki, həmin yolu 2021-ci ilin sonunadək 
yüksək keyfiyyətlə təhvil verəcəyik.

Prezident İlham Əliyev: Bir də 
ki, magistral yolların arasında İran 
sərhədinədək uzanan yol da bizim 
diqqətimizdədir. Hazırda İran sərhədinə 
yol Astara şəhərinin içərisindən keçir ki, 
bu da narahatlıq yaradır. Ona görə mən 
göstəriş vermişəm ki, Astara rayonunun 
ərazisindən İran sərhədinə qədər yeni 
marşrut üzrə yol çəkilsin. Bu istiqamətdə 
hansı işlər görülür?

Saleh Məmmədov: Cənab  
Prezident, 2018-ci ildə Astaraya səfəriniz 
zamanı əhalinin bu məsələ ilə bağlı 
müraciətindən sonra Siz ilkin olaraq 2 
milyon manat vəsait ayırdınız. Hazırda 
İran sərhədinə qədər yol çəkilmişdir. 
Astara çayı üzərindəki körpünün tikintisi 
məsələsi həll olunur. Bu ilin noyabrında 
İranın yol işçiləri ilə görüş keçiriləcək. 
Həmin görüşdə memoranduma qol 
çəkiləcək. Körpü hazır olan kimi biz artıq 
yolu istifadəyə verəcəyik. Beləliklə, o yol 
Astara şəhərinin daxilindən çıxarılacaq.   

Prezident İlham Əliyev: Çox yaxşı. 
Həmçinin qəsəbədaxili yollara da mütləq 
fikir vermək lazımdır. Bu yaxınlarda 
Kürdəxanı qəsəbəsinin yolları demək olar 
ki, tam həcmdə təmir olunub. Bu gözəl 
nümunə bütün qəsəbələrdə öz əksini 
tapmalıdır. 

Saleh Məmmədov: Möhtərəm cənab 
Prezident, Sizin birbaşa göstərişiniz 
və qayğınız nəticəsində bu il Bakının 
qəsəbələrində 242 kilometr daxili yollar 
asfaltlanaraq tam istifadəyə verilib. İndi 
həmin qəsəbələrin əhalisi çox rahat yol-
lardan istifadə edirlər. Bundan əlavə, ilin 
sonunadək qəsəbələrdə daha 57 kilometr 
yolun çəkilişi başa çatdırılacaq. Yəni, biz 
Sizin tövsiyənizlə qəsəbədaxili müasir 
yolların uzunluğunu bu il təqribən 300 
kilometrə çatdıracağıq. Buna da Sizin 
tərəfinizdən vəsait ayrılmışdır. Biz çalı-
şırıq ki, ayrılmış vəsait hesabına həmin 
yolların çəkilişini yüksək səviyyədə başa 
çatdıraq. 

Prezident İlham Əliyev: İndi gələn 
ilin investisiya proqramının müzakirəsi 
gedir. Əlbəttə ki, yol çəkilişi dövlət 
investisiya proqramında əhəmiyyətli yer 
tutacaqdır. 

AZƏRTAC

Azərbaycanda aparılan islahatlar 
ardıcıl xarakter daşıyır

(əvvəli 1-ci səhifədə)

Azərbaycan Prezidenti çıxışında 
qeyri-neft sənayesində də  yüksək 
göstəricilərin mövcudluğunu xatırladıb. 
Bu sektorda 15 faizdən çox artımın 
qeydə alınmasını dünya miqyasında 
rekord göstərici adlandırıb. Belə bir 
müsbət, uğurlu dinamikanı isə haqlı 
olaraq son illərdə aparılan islahatlarla, 
xüsusilə sözügedən sahənin inkişafı ilə 
əlaqələndirib.   

Dövlətimizin başçısı müşavirədə 
kənd təsərrüfatının inkişafının prioritet 
sahə kimi müəyyənləşdirildiyini, son 
illərdə bu sektora böyük həcmdə investi-
siya qoyulduğunu, nəticənin də sevindi-
rici olduğunu – doqquz ayda 7 faizdən 
çox artım əldə edildiyini, inflyasiyanın 
isə çox aşağı səviyyədə – 2 faizdən bir 
qədər çox həddə qərarlaşdığını diqqətə 
çatdırıb.

Prezident İlham Əliyev daha sonra 
deyib: “Digər iqtisadi göstəricilərimiz 
də çox müsbətdir. Bizim xarici dövlət 
borcumuz çox aşağı səviyyədədir – 
ümumi daxili məhsulun cəmi 17 faizini 
təşkil edir. Bu göstəriciyə görə biz dünya 
miqyasında doqquzuncu yerdəyik. 
Onu da bildirməliyəm ki, bizdən daha 
yaxşı nəticəsi olan ölkələrin bəziləri 
o ölkələrdir ki, onlara, ümumiyyətlə, 
xaricdən heç bir kredit verilmir. Ona 
görə də onların yüksək pillədə olma-
sı əlbəttə ki, obyektiv mənzərəni əks 
etdirmir. Beləliklə, biz dünya miqyasında 
xarici borcun aşağı səviyyəsinə görə 
qabaqcıl yerdəyik. Bunu bir daha demək 
istəyirəm, mən hökumət qarşısında 
vəzifə qoymuşam ki, biz xarici dövlət 
borcumuzu ildən-ilə azaldaq və gələn ilin 
büdcəsində bu, nəzərdə tutulur”.

Dövlətimizin başçısı nitqində mini-
mum pensiyanın alıcılıq qabiliyyətinin 
səviyyəsinə görə Azərbaycanın bu gün 
MDB məkanında birinci yerdə olduğunu 
vurğulayıb. Eyni zamanda, qeyd edib 
ki, respublikamız orta aylıq pensiyanın 
həcminə görə üçüncü yerdədir. Ölkə 
rəhbərinin fikrincə, bu, qaneedici sayıla 
bilməz. Çünki minimum əməkhaqqının, 
minimum pensiyanın artırılması üçün 
böyük potensial var. Bunun reallaşdı-
rılması üçün isə, ilk növbədə, bütün 
maliyyə və iqtisadi sahədə şəffaflıq tam 
təmin edilməlidir. Hazırda kifayət qədər 
ehtiyatlar var və hökumət qarşısında bu 
ehtiyatların aşkarlanaraq həm büdcə 
gəlirlərinin artırılmasında, həm də büdcə 
xərclərinin məqsədyönlü və şəffaf olma-
sında istifadə olunması qarşıya mühüm 
vəzifə kimi qoyulub.

Prezident İlham Əliyev nitqində 
diqqəti bir sıra nöqsanlara da yönəldib: 
“Keçən il prezident seçkilərindən sonra 
mənim andiçmə mərasimindəki çıxışım-
da demək olar ki, bütün əsas istiqamətlər 
üzrə hədəflər müəyyənləşdirilibdir. O 
çıxış proqram xarakterli çıxış idi. O 
çıxışdan sonra biz əməli addımlara baş-
ladıq, islahatları dərinləşdirdik. Vergi və 
gömrük sahələrində aparılan islahatlar, 
şəffaflıqla bağlı addımlar öz səmərəsini 
verməkdədir. Gömrük və vergi orqanları 
doqquz ayda büdcəyə plandan əlavə 
700 milyon manatdan çox vəsait daxil 
ediblər. Bu, bir daha onu göstərir ki, 
bizim nə qədər böyük ehtiyatlarımız var. 
Bu gün də hələ bir çox şirkətlər vergiləri 
tam ödəmirlər. Onların qara mühasibat-
lığı var. Bəzi şirkətlərdə işləyənlər orada 
qeydiyyata alınmır. Düzdür, son müddət 
ərzində on minlərlə iş yeri rəsmiləşdirildi 
və beləliklə, qara bölgədən ağ bölgəyə 
transfer olundu. Amma bu, kütləvi xa-
rakter daşımalıdır. Bir çox özəl şirkətlər 
vergiləri hələ də tam həcmdə ödəmir və 
ikili mühasibat saxlayır”.

Dövlətimizin başçısı vergi, habelə 
hüquq-mühafizə orqanlarına belə bir 
mövqe tutan sahibkarlara qarşı çox 
ciddi tədbirlər görülməsinin, bütün 
qurumların fəaliyyətlərində  maksimum 
şəffaflığa, dürüstlüyə əməl olunması-
nın, rüşvətxorluğa, korrupsiyaya son 
qoyulmasının zəruriliyini xatırladıb. 
Sahibkarların dövlət vergisini tam 

şəkildə ödəmələrinin vacibliyini diqqətə 
çatdırıb: “Biz bu vergilər hesabına sosial 
layihələri icra edirik, vergilər hesabına 
köçkünləri yerləşdiririk, vergilər hesabına 
ordumuzu gücləndiririk. Ona görə də 
vergini ödəməyən cinayət məsuliyyətinə 
cəlb edilməlidir.

Bir çox hallarda eşidirik ki, bizdə 
standartlar, meyarlar Avropa stan-
dartlarına uyğun olmalıdır. Avropa 
ölkələrində vergisini ödəməyənə hansı 
cəza verilirsə, biz də onlardan nümunə 
götürməliyik. Ona görə vergidən yayın-
maq çox ciddi nəticələrə gətirib çıxarma-
lıdır. Mən bütün aidiyyəti qurumlara bir 
daha bu tapşırığı verirəm”.

Prezident İlham Əliyev müşavirədə 
qeyd edib ki, bu gün əsas vəzifə 
iqtisadi inkişafı şərtləndirən islahat-
ları dərinləşdirməkdir. Bütövlükdə 
Azərbaycanda iqtisadi sahədə islahatlar 
uğurla gedir. Beynəlxalq aparıcı maliyyə 
qurumları bu sahədəki fəaliyyəti yüksək 
qiymətləndirirlər. 

Həqiqətən də, əldə edilən makro-
iqtisadi göstəricilərin təhlili də göstərir 
ki, iqtisadi islahatlar müsbət meyillərin 
getdikcə güclənməsində önəmli rol 
oynayır. Bu meyillər sosial-iqtisadi sa-
bitliyin təmin olunması, iqtisadi islahat-
ların sistemli şəkildə aparılması, xarici 
investisiya qoyuluşlarının həcminin art-
ması, tələb olunan miqdarda əcnəbilərə 
məxsus müəssisələrin yaradılması və s. 
amillərlə əlaqədardır.

Yeni mərhələnin əsas vəzifəsi isə milli 
iqtisadiyyatın rəqabətqabiliyyətliliyinin 
yüksəldilməsinə və dünya təsərrüfat 
sisteminə səmərəli inteqrasiyasına nail 
olmaqdan, uzunmüddətli perspektivə 
ölkədə dinamik sosial-iqtisadi inkişafın 
davamlılığını təmin etməkdən ibarətdir. 
Azərbaycan Prezidenti İlham Əliyevin 
imzaladığı fərmanlarda, təsdiqlədiyi 
iqtisadi siyasət sənədlərində bu vəzifənin 
reallaşması üçün yerinə yetirilməsi zəruri 
olan tədbirlər müəyyənləşdirilib. Bunlara 
ölkənin mövcud iqtisadi potensialının 
gücləndirilməsi və bu potensialın komp-
leks şəkildə səmərəli reallaşdırılması, o 
cümlədən, qeyri-neft sektorunun inkişaf 
etdirilməsi (neftdən asılı olmayan güclü 
Azərbaycan iqtisadiyyatının formalaşdı-
rılması), hər bir regionun potensialından 
tam və səmərəli yararlanılması, habelə 
onların inkişafının tarazlaşdırılması, 
çoxlu sayda yeni iş yerlərinin açılmasına 
şərait yaradılması, sahibkarlığın inkişaf 
etdirilməsi, sosial xidmətlərin həcminin, 
keyfiyyətinin və ünvanlılığının əhəmiyyətli 
dərəcədə artırılması, yoxsulluğun azaldıl-
ması kimi məsələləri aid etmək olar.

Yeni iqtisadi modelə transformasiya 
zamanı mikro, kiçik və orta sahibkarlı-
ğın meyarları yenilənib, “Yaşıl dəhliz”in 
qaydalarının qəbulu, biznesə başlama, 
lisenziya və icazələr, yoxlamalar, elektrik 
təchizatı şəbəkələrinə qoşulma, maliyyə 
mənbələrinə çıxış imkanlarının artırılması, 
əmlakın qeydiyyatı və xarici ticarət üzrə 
islahatlar aparılıb, həmçinin yeni sənaye, 
aqro və texnoparklar, həmçinin sənaye 
məhəllələrinin yaradılmasına başlanılıb. 

Vergi və gömrük islahatlarında 
sahibkarların vergi yükünün optimallaş-
ması, vergi bazasının genişləndirilməsi, 
leqallaşma, rəqəmsallaşma və vergi-
gömrük administrasiyası ilə sahibkarların 

münasibətlərinin daha da sivil səviyyəyə 
qaldırılması əsas vəzifələr kimi qarşıya 
qoyulub. 

Beynəlxalq ictimaiyyət tərəfindən 
Prezident İlham Əliyevin rəhbərliyi ilə 
aparılan iqtisadi islahatlara ən yüksək 
qiymət Dünya Bankının “Doing Business 
2019” hesabatında Azərbaycanın dünya-
da ən islahatçı ölkə elan edilməsi olub. 
Bundan başqa, 2017-ci il və 2018-ci ilin 
ilk dörd ayında təkcə “Doing Business” 
hesabatı üzrə 30-a yaxın normativ hü-
quqi akt qüvvəyə minməklə 70-dən çox 
islahat tədbiri reallaşdırılıb. “Doing Bu-
siness 2019” hesabatında Azərbaycan 
32 pillə irəliləyərək 190 ölkə arasında 
25-ci yerdə qərarlaşmaqla MDB-də 
lider mövqeyinə yüksəlib. Dövlətimizin 
başçısı müşavirədə bununla bağlı 
deyib: “Doing Business” hesabatında 
Azərbaycan biznes mühitinə görə dünya 
miqyasında 25-ci yerdədir. Son hesabat-
da Azərbaycan yenə də 20 ən islahatçı 
ölkə sırasında yer alıb. Bu yaxınlarda 
Davos Ümumdünya İqtisadi Forumu 
yeni hesabat dərc edib. Bu hesabat 
bir daha onu göstərir ki, Azərbaycanda 
aparılan islahatlar ardıcıl xarakter da-
şıyır. Hesabatdan bəzi məqamları mən 
Azərbaycan ictimaiyyətinin diqqətinə 
çatdırmaq istərdim. Bildiyiniz kimi, 
burada rəqabətqabiliyyətliliklə bağlı bir 
çox meyarlar mövcuddur, həm ictimai-
siyasi vəziyyət, həm də cinayətkarlığa 
qarşı mübarizə, iqtisadi islahatlar, sosial 
islahatlar, infrastruktur və sair.

Beləliklə, mütəşəkkil cinayətkarlığa 
qarşı mübarizəyə görə Azərbaycan 
dünyada 18-ci yerdədir. Deyə bilərəm 
ki, bu hesabat dünyanın 141 ölkəsi 
arasında keçirilən tədqiqatın nəticələri 
əsasında hazırlanıb dərc edilmişdir. 
Polis orqanlarına əhali tərəfindən 
inamın səviyyəsinə görə Azərbaycan 
30-cu yerdədir. Mülkiyyət hüquqlarının 
qorunması sahəsində bizim yerimiz 
37-cidir. Hökumətin, yəni, dövlətin 
və rəhbərliyin uzunmüddətli strategi-
yasına görə Azərbaycan, fikir verin, 
dünya miqyasında 10-cu yerdədir. 
Yəni, bu, onu göstərir ki, düşünülmüş 
uzunmüddətli siyasət Azərbaycanda 
ən yüksək səviyyədə həyata keçirilir. 
Rəhbərliyin dəyişikliklərə, yəni, is-
lahatlara meyillilik səviyyəsinə görə 
biz dünyada 5-ci yerdəyik. Nəqliyyat 
infrastrukturuna görə 31-ci yerdəyik. 
Yol infrastrukturuna görə 27-ci yerdəyik. 
Biz keçən hesabatda 34-cü yerdə idik, 
indiki hesabatda 27-ci yerdəyik və MDB 
məkanında birinci yerdəyik. Dəmir yol-
larının səviyyəsinə görə 34-cü yerdəyik. 
Nəqliyyat xidmətlərinin səmərəliliyinə 
görə 12-ci yerdəyik. Elektrik enerjisinin 
əlçatanlıq əmsalına görə biz dünyada 
ikinci yerdəyik”.

Prezident İlham Əliyev müşavirədə 
qarşıda duran vəzifələr barədə də 
danışıb. Korrupsiyaya, rüşvətxorluğa 
qarşı amansız mübarizə aparılmasının,  
vətəndaşların ictimai nəzarət baxımın-
dan daha da fəal olmalarının, “qara 
mühasibatlığın” aradan qaldırılmasının, 
xarici dövlət borcumuzun ildən-ilə azal-
dılmasının zəruriliyindən bəhs edib.

Vaqif BAYRAMOV, 
“Xalq qəzeti” 

lift təsərrüfatının maddi-texniki bazasının möhkəmləndirilməsi ilə bağlı əlavə 
tədbirlər haqqında” Azərbaycan Respublikası Prezidentinin 2019-cu il  
5 fevral tarixli 927 nömrəli Sərəncamında dəyişiklik edilməsi barədə

Azərbaycan Respublikası Prezidentinin Sərəncamı
Azərbaycan Respublikası Konstitusi-

yasının 109-cu maddəsinin 32-ci bəndini 
rəhbər tutaraq qərara alıram:

1. “Azərbaycan Respublikasının 
şəhər və rayonlarında çoxmənzilli 
binaların lift təsərrüfatının maddi-texniki 
bazasının möhkəmləndirilməsi ilə bağlı 
əlavə tədbirlər haqqında” Azərbaycan 
Respublikası Prezidentinin 2019-cu il 5 
fevral tarixli 927 nömrəli Sərəncamına 

Əlavə – “Lift təsərrüfatının maddi-texniki 
bazasının möhkəmləndirilməsi nəzərdə 
tutulmuş çoxmənzilli binaların şəhər və 
rayonlar üzrə bölgüsünə dair siyahı”nın 
2-ci hissəsində “Binaların sayı, ədəd” və 
“Sayı ədəd” sütunlarında “35” rəqəmləri 
“40” rəqəmləri ilə, “İstismara yararsız 
liftlərin sayı, ədəd” sütununda “75” 
rəqəmləri “83” rəqəmləri ilə əvəz edilsin. 

2. Azərbaycan Respublikasının 

Nazirlər Kabineti bu Sərəncamdan irəli 
gələn digər məsələləri həll etsin. 

3. Bu Sərəncam imzalandığı gündən 
qüvvəyə minir. 

İlham ƏLİYEV 
Azərbaycan Respublikasının 

Prezidenti
Bakı şəhəri, 17 oktyabr 2019-cu il

Azərbaycanın müdafiə naziri ATƏT-in  
Minsk qrupunun həmsədrləri ilə görüşüb

�� Oktyabrın 17-də Azərbaycan 
Respublikasının müdafiə naziri, general-
polkovnik Zakir Həsənov ölkəmizdə səfərdə 
olan ATƏT-in Minsk qrupunun həmsədrləri 
Stefan Viskonti (Fransa), İqor Popov 
(Rusiya), Endrü Şofer (ABŞ) və ATƏT-in 
fəaliyyətdə olan sədrinin şəxsi nümayəndəsi 
Anji Kaspşik ilə görüşüb.

Müdafiə Nazirliyinin mətbuat xidmətindən 
AZƏRTAC-a bildiriblər ki, görüşdə qoşunların təmas 
xəttində – Ermənistan–Azərbaycan dövlət sərhədində, 
xüsusilə cəbhənin Qazax istiqamətində son vəziyyət 
və Dağlıq Qarabağ münaqişəsinin həlli ilə bağlı da-
nışıqların hazırkı vəziyyəti və perspektivləri müzakirə 
edilib.

Prezident İlham ƏLİYEV:

Rəhbərliyin dəyişikliklərə, yəni, islahatlara meyillilik 
səviyyəsinə görə biz dünyada 5-ci yerdəyik. Nəqliyyat 
infrastrukturuna görə 31-ci yerdəyik. Yol infrastrukturuna 
görə 27-ci yerdəyik. Biz keçən hesabatda 34-cü yerdə idik, 
indiki hesabatda 27-ci yerdəyik və MDB məkanında birinci 
yerdəyik. Dəmir yollarının səviyyəsinə görə 34-cü yerdəyik. 
Nəqliyyat xidmətlərinin səmərəliliyinə görə 12-ci yerdəyik. 
Elektrik enerjisinin əlçatanlıq əmsalına görə biz dünyada 
ikinci yerdəyik.

İlham ƏLİYEV   
Azərbaycan Respublikasının Prezidenti

Ayten
Машинописный текст

Ayten
Машинописный текст
Xalq qəzeti.- 2019.- 18 oktyabr. S. 2. 




